Урок беларускай мовы ў 7 класе.

Прыслоўе (12 гадзін, з іх 3 на пісьмовыя работы). Урок №1. ІІІ чвэрць. 
Тэма: Прыслоўе як часціна мовы: агульнае значэнне, марфалагічныя прыметы, сінтаксічная роля.  
Мэта: мяркуецца, што ў канцы ўрока вучні будуць мець паняцце пра прыслоўе як часціну мовы, засвояць асноўную граматычную прымету прыслоўя – нязменнасць, будуць умець вызначаць прыслоўе ў тэксце, адрозніваць ад іншых часцін мовы, выяўляць агульнае граматычнае значэнне, вызначаць сінтаксічную ролю, засвояць некаторыя правілы культуры паводзінаў.
Задачы: спрыяць паглыбленню ведаў вучняў па тэме; выпрацоўваць навыкі правільнага ўжывання прыслоўяў у вусным і пісьмовым маўленні; ствараць умовы для развіцця актыўнай маўленчай дзейнасці; садзейнічаць выхаванню культуры паводзінаў.
Тып урока: урок засваення новых ведаў.

Вучэбна-метадычнае забеспячэнне: вучэбны дапаможнік для 7 класа (2015 год), эпіграф на дошцы, карткі з тэкстам, карткі з рознаўзроўневымі заданнямі, чыстыя аркушы паперы для кожнай групы, маркеры розных колераў, тэставыя заданні.
   Эпіграф:          Сваёй я формы не змяняю.

                                     Заўсёды я абазначаю

                                     Прымету дзеяння і стану,

                                     Як з дзеясловам побач стану,

                                     А як з прыметнікам – то гэта

                                     Ужо будзе якасці прымета.  [3, 82]                                 
Ход урока

І. Арганізацыйны момант    
Настаўнік. Учора вечарам я вырашыла палічыць зоркі. Трэба сказаць, што неба было яснае, зорыстае, толькі глядзець ды любавацца. Але ж марная гэта справа - зоркі лічыць. А колькі на небе зорак? (Многа, шмат, безліч, багата.)
ІІ. Мэтаматывацыйны этап
Настаўнік. Вось бачыце, як вы хутка назвалі словы часціны мовы, якую мы сёння пачнём вывучаць. Хто здагадаўся, што гэта за часціна мовы, якая тэма ўрока? (Прыслоўе як часціна мовы. Афармленне сшыткаў.)

Прыслоўе - апошняя  самастойная часціна мовы, з якой нам давядзецца пазнаёміцца. Назавіце ўсе самастойныя часціны мовы. (Назоўнік, прыметнік, дзеяслоў, займеннік, лічэбнік, прыслоўе.)
Назавіце агульны план знаёмства з часцінамі мовы? (Агульнае значэнне, марфалагічныя прыметы, сінтаксічная роля ў сказе.)
Зыходзячы з гэтага, сфармулюйце мэты ўрока. (Вучні адказваюць, пры неабходнасці настаўнік дапаўняе.)
Што такое прыслоўе? Якія марфалагічныя прыметы гэтай часціны мовы? (Вучні не змогуць даць дакладны адказ на пытанні, што паслужыць матывацыяй да пазнання.)

 ІІІ. Актуалізацыя ведаў і ўменняў вучняў
   1. Праца з эпіграфам. Выразнае чытанне верша вучнем. Настаўнік прапануе для разгляду наступныя пытанні і заданні да эпіграфа:
· Якая асноўная граматычная прымета прыслоўя?  
· Што значыць нязменная часціна мовы?

· Якой марфемы не маюць нязменныя часціны мовы?
· Што абазначаюць прыслоўі? 
· Выпішыце прыслоўі разам са словамі, якія яны паясняюць. Вызначце значэнне прыслоўя ў выпісаных словазлучэннях. (Заданне выконваецца на дошцы: заўсёды абазначаю – прымета дзеяння; побач стану – прымета дзеяння.)

ІV. Вывучэнне новай тэмы
1. Самастойная праца з лінгвістычным тэкстам. 
Вучні чытаюць правіла на старонках 93-94. Папераджальнае пытанне: што яшчэ абазначае прыслоўе і пры якой умове? На якія пытанні адказвае часціна мовы? 
 V. Праверка разумення вывучанага 
1. Праца з тэкстам. (Вучні працуюць у групах,  размеркаваных загадзя.)

Заданні да тэксту: 
 1 гр. - Вызначыць стыль, абгрунтаваць свой выбар. Назваць асноўную думку.
 2 гр. -  Назваць прыслоўі, вызначыць іх значэнне.
 3 гр. – Вызначыць сінтаксічную ролю прыслоўяў.

Наш сябар – лес.

    Ціха! Мы зараз у лесе... Кругом стаяць спакойныя мудрыя дрэвы. Стаяць і пра нешта думаюць. Толькі ківаюць у небе высокімі галовамі.  У   дрэў   таксама   ёсць 

свая памяць. Гадавыя кольцы на зрэзах ствалоў расказваюць пра век дрэва, па перажытае. Вось гэты крывы сучок расказвае пра таго хлопчыка, які надламаў галінку... гадоў трыццаць назад. А гэты смаляны наплыў раскажа пра мінулае лета, калі дрэва зрабілася мішэнню і кідалі ў яго нож. Думаеце, дрэву не балюча? Балюча. Думаеце, яно нічога не помніць?   Помніць.  І  пра многае расказвае. І калі кругом шмат крывых, паламаных дрэўцаў, паблізу жывуць благія людзі. (“Бярозка”)

1.  Праверка выканання задання.

2.  Творчае заданне.

Выпрацаваць кодэкс правілаў паводзінаў у лесе. Метад “Карусель”. Кожная група атрымлівае аркуш і маркер: першая група – чорны, другая -  сіні, трэцяя – чырвоны. Спачатку кожная група запісвае па адным правіле абыходжання ў лесе, потым аркушы перадаюцца па крузе, запісваюцца яшчэ правілы з умовай не паўтараць напісанае. У выніку на кожным аркушы павінна быць запісана па тры пункты рознымі колерамі. Аркушы з запісанымі правіламі паводзінаў у лесе вывешваюцца на дошцы. Прадстаўнікі ад кожнай групы па чарзе абараняюць свае сказы. (Метад “Галерэя”.)
Фізкультхвілінка.  Афтальматрэнжор.
 VI. Замацаванне вывучанага

Настаўнік. Давайце ўспомнім з вамі правілы этыкету. Што такое этыкет? (Спачатку вучні тлумачаць, як разумеюць паняцце, потым поўны адказ дае вучань, які атрымаў папераджальнае заданне – знайсці значэнне слова ў слоўніку.) 
Слова этыкет іншамоўнае. Якім беларускім адпаведнікам вы змаглі б яго замяніць? (Абыходжанне.) Прапаную ўспомніць правілы абыходжання за сталом.
Кожны вучань атрымлівае картку са сказамі і індывідуальна выконвае заданне, потым выконваецца групавое заданне. (Сказы на картках розныя па ступені цяжкасці, размяркоўваюцца дыферэнцыравана.)
Індывідуальнае заданне. Запішыце сказы, раскрыйце дужкі, устаўце прапушчаныя літары.  Знайдзіце прыслоўі. Вызначце іх сінтаксічную ролю.
Групавое заданне. Успомніце і запішыце іншыя правілы паводзінаў за сталом.

Картка №1. Калі ясі, (не) адкусвай адразу в...лікіх кавалкаў – гэта непрыгожа. (Не) размаўляй з по...ным ротам. Калі табе задалі пыта...е, спачатку пражуй, а потым а...кажы.
  Картка №2.  Калі ясі, (не) прыхлёбвай моцна, (не) дзьмі на вельмі гарачую страву, (не) стукай л...жкай па талерцы. Старайся есці б...згучна.
  Картка №3. (Не)наразай на кавалкі адразу ўсю порцыю: ад гэтага твая порцыя будзе выгл..даць неахайна.
  Картка №4. С...дзець за сталом прынята свабодна, прама, не вельмі схіляючыся над талеркай і (не) адкідваючыся рэзка на спінку крэсла.
    Настаўнік апасродкавана кантралюе выкананне вучнямі задання.

   2. Сацыялагізацыя. Праверка індывідуальнага задання. Вучні зачытваюць словазлучэнні з прыслоўямі, называюць значэнне прыслоўяў, сінтаксічную ролю.
     Праверка групавога задання. Прадстаўнік ад кожнай групы зачытвае састаўлены кодэкс правілаў паводзінаў за сталом. Некаторыя правілы каменціруюцца.
 VІІ. Кантроль ведаў і ўменняў

 1. Дапоўніце сказы:

· Прыслоўе -  гэта ... .

· Прыслоўе часцей за ўсё спалучаецца з ... .

· Агульнае граматычнае значэнне прыслоўяў – прымета ..., прымета .... прымета ...
· Асноўная марфалагічная прымета ... .

· У сказе часцей за ўсё прыслоўе выконвае ролю ... .
· Падкрэсліце па членах сказа, выпішыце прыслоўі і словы, да якіх яны адносяцца [2, 96]: 
	Сказ
	Прыслоўе
	Слова, да якога адносіцца прыслоўе

	Даўно лісты на дрэвах адпалалі….
	
	

	Пакідаю родны горад, пакідаю назусім.
	
	

	Дзесьці ўдалечыні пачуліся глухія раскаты грому
	
	


VІІІ. Дамашняе заданне: §20, пр.161
ІХ. Падвядзенне вынікаў. Выстаўленне і каменціраванне адзнак.
X. Рэфлексія

· Якія правілы абыходжання вам запомніліся? 
· З якім настроем вы вывучалі матэрыял?                                                              

